
Saefouh Dou

Veiz Youjgenz ndagbedbed, naeuz mbouj raen
gij ngaenz gou cungj ngaiz caeg liux la? Aeu cienz
mbouj miz, mboujne dawz duzngwz daugbae!

Dou genj aeu duzngwz daugbae. Youq buenq
loh daugma ranz, Meuzgeq cuengqlangh duzngwz lo.
Duz ngwz haenx mbouj miz heuj, saefouh caeux loek
gij heuj de bae liux, de mbouj siengj aenvih caeg
ngaenz cix dai vunz. Dou aeu duzngwz dauqma, dwg
mbouj siengj hawj Veiz Youjgenz caeuq gungh’ anh
gvaqlaeng fatyienh gij saehrwix dou.

Mwh gou., Meuzgeq caeuq Vagienj raennaj
saefouh, Mahenj caeuq Doqndoi gaenq youq henz
ndang saefouh lo, Raen Mahenj caeuq Dogqndoi, gou
rox gij ngaenz Veiz Youjgenz, gaenq biengbaenz gij
ngaenz dou lo. Ciuq giva, gou fucwz deq vunz,
Meuzgeq fucwz yienjheiq, Vagienj fucwz doxbang
yienjheiq, Mahenj fucwz gisuz, Doqndoi fucwz
ciepwngq. Gangjnaeuz gisuz caeuq ciepwngq, couh
dwg Mahenj swnh luenh caeg ngaenz le, caiq gyau
hawj Dogndoi youq baihrog haenx ciengheiz.

Saefouh dangciengz hawj dou moix vunz maenz
ngaenz he.

Baezhaenx caeg ndaej geijlai ngaenz daengz
seizneix gou cungj mbouj rox, hoeng ceiq noix gvaq
bak maenz. Gou cam Mahenj caeuq Dogndoi,
Mahenj naeuz gou yawj cungj mbouj yawj couh gyau
hawj Dogndoi lo. Dogndoi naeuz saefouh son dou
mbouj wnggai cam couh mbouj cam, mwngz cam le
aen vwndiz mbouj wnggai cam he.

Miz duenh seizgan he gou miz di mbouj fug
saefouh, nyinhnaeuz de cingq bok naeng dou, caq
youz dou, lumj boux swhbwnjgyah caeuq caizcawj
yak nei. Gou mizseiz lij mieng de dai. Cigdaengz
gvaqlaeng haujlai bi gou gauj hwnj daihhag le, daj
haggeiz nduj ndwen nduj, gou ndwen ndwen cungj
sou ndaej cib maenz ngaenz geiq daeuj haenx,
bouxgeiqngaenz mbouj louz aencoh de, hoeng gou
rox dwg saefouh geiq daeuj. Youq mwh doeg
daihhag, de ndwen ndwen cungj geiq ngaenz daeu;.
Gou saenq de geiq ngaenz hawj gou, doengzyiengh
hix geiq hawj Meuzgeq, geiq hawj Mahenj, geiq hawj
Dogndoi. Vagienj yienznaeuz mbouj doeg daihhag,
hoeng saefouh haengjdingh hix bang de mbouj noix.
De dwg lwgmbwk, saefouh ceiq ndiep de.

“Daegnuengx, dou daugma ba.” Godaih cingq
gangjvah.

Godaih raen gou ndwn youq gwnz haw haujlai
nanz, youh mbouj cawx gijmaz doxgaiq, rox gou
caenhdwg cingq dauqngeix.

Gou baeznduj guhcaeg ngoenzhaenx, dauq
daengz ranz, godaih cam gou bae gizlawz baenz
ngoenz la. Gou naeuz gou bae haw lo. Godaih daj
ndaw ndang gou saeuj ok maenz ngaenz he, cam
ngaenz daj gizlawz daeuj? Dwg mbouj dwg guhcaeg?
Gou dangyienz gangj mbouj dwg. Gou naeuz gou
caeuq Lanz Sanggez Veiz Liuz gyoenggde gaeb
ndaej duzngwz he, dawz bae souhgoucan gai, baen
ndaej maenz ngaenz neix. Godaih saenq lo. Hoeng
gig leq, gij saeh ngaenz souhgoucan deng caeg
haenx cienz daengz ndaw rwz godaih, gou ngaiz
godaih moeb canq he, heuh gou nyinh gij ngaenz
haenx dwg Veiz Genbangh son gou caeg. Gou
seizhaenx naemj moeb dai cungj mbouj ndaej gangj.
Godaih raen gou deng moeb bdenz haenq cungj
mbouj nyinh, cij gagnyinh ien’ uengj gou lo. De
daihgaiq hix nyinhnaeuz, danghnaeuz gij ngaenz
souhgoucan dwg gou caeg, gwnz ndang gou mbouj
gojnaengz caenhmiz maenz ngaenz he. Youq gienh
saeh neix, saefouh caen dwg henhoh gou lo. Hix
henhoh le swhgeij de, aenvih ngoenzhaenx, saefouh
baenz ngoenz cungj youq ndaw mbanj youzlangh, de
miz haujlai vunz bang de cinggmingz gienh saeh
caeg ngaenz souhgoucan de mbouj youq gizhaenx.
Gij saeh gvagbae haenx, godaih cungj mbouj dwen

lo, lauheiq cungj mbouj ndaej geiq liux. Seizneix
daegnuengx ndwn youq henzndang de haenx, gaenq

miz mingz miz ngaenz, yienznaeuz miz gij saeh
yukyak gaxgonq, cungj ndaej lumz bae roxnaeuz
yienzliengh. Couh lumj Veiz Genbangh, de seizneix
vunz gaenq dai bae, gij coih daengx ciuh caeuq
daengx ndang de, cungj ndaej yienzliengh, caemh—
caiq dawz gijde hoem haeuj ndaw namh.

Gou laebdaeb hai ci, bae soengq saefouh gou.

Ranz saefouh youq mbiengj baihdoeng Mbanj-
sanglingj, ranz gou youq mbiengj baihsae. Hix
couh dwg gangj, Dahraemxhoengz lae gvaq Mbanj—
sanglingj, ranz saefouh youq dah baihlaj, ranz gou
youq dah baihgwnz. Caengz miz giuz doeng seiz,
gyoengqvunz yaek gvaq aensok, haeujok aenmbanj,
couh daj dah baihgwnz gvaq cij ndaej. Seizneix miz
giuz lo, guh youq baihdoeng, ci haeujok aenmbanj,
cix biengbaenz daj baihlaj byaij.

Yaek haeuj mbanj, godaih naeuz, dou naengh
ruz gvagbae ba, louz aenci youq dah baihneix.

Gou cam vih gijmaz?

Godaih naeuz gaej hawj vunz gangj sam gangj
seiq. Aen ci mwngz dwg ci moq ci ndei, mbouj hab
ginggvaq roxnaeuz dingz youq ranzguhsangh. Lingh—
vaih, mwngz seizneix dwg bouxmizmingz, hix mbouj
fuengbienh oknaj lai.

Gou ciuq gij eigsei godaih bae guh.

Gou naengh ruz gvaq dah. Mbwn gaenq laep,
gij gingj henz dah cungj dwg yiengh saek he,
goenggbya mbanjranz caeuq gocuk song hamq dah,
lumj fukveh nyumx raemxmaeg ndaem nei. Gwnz
dah miz di rongh he, hoeng ingj mbouj rongh
goenggbya diuzdah hungloet raezrangh neix.

Bouxvadruz dwg doengzhag siujyoz gou, heuh
Banh Dwzgangh, ranz de liz ranz gou hix couh miz
cib mij gyae. Seiziq de bae hag, yaek gvaq bakdou
ranz gou, hoeng gou daj aensok ok rog caeuq
maranz, couh haengjdingh gvaq bakdou ranz de. De
youq ndaw ban dou, dwg boux ceiq souj gvigawj
caeuq bouxlauxsaed, ngamq doeg daengz siujyoz
bizyez couh mbouj doeg lo. De yaek ciep aenban
daxboh de. Cojcoeng sam daih ranz de cungj dwg
bouxvadruz.

